
زانستی ناسینیزانستی ناسینی

پاوڵ تاگارد

وەرگێڕ: ئاران ئەمینی

زانســتی ناســینی بوارێکی نێوان–لقییە بۆ خوێندنەوەی زەین و ژیری کە لە فەلسەفە، دەروونناسی، 

ژیریی دەستکرد، زانستی دەماری، زمانناسی، و مرۆڤناسی پێک دێت. بیرۆکە سەرەتاییەکانی دەگەڕێنەوە 

بۆ ناوەڕاســتی 1950کان، کاتێک لێکۆڵەران لە چەندین بواردا دەســتیان بە پەرەدانی تیۆرییەکانی زەین 

لەســەر بنەمای نواندنی ئاڵۆز و پێواژۆ ژمێرکارییەکان کرد. دەستپێكی ئەو بوارە بە شێوەیەکی ڕێکخراو 

دەگەڕێتەوە بۆ ناوەڕاســتی 1970کان، کاتێک کۆمەڵەی زانســتی ناســینی پێکهات و ژورناڵی »زانستی 

ناسینی« دەستی بە کار کرد. لەوەودوا، زیاتر لە سەد زانکۆ لە ئەمریکای باکوور، ئەورووپا، ئاسیا و ئوسترالیا 

بەرنامەی خوێندنی زانستی ناسینییان دانا و زۆر زانکۆی تر وانەیان لەسەر زانستی ناسینی دامەزراند.

1. مێژوو •

2. ڕێبازەکان •

3. نواندن و ژمێرکاری •

4. بۆچوونە تیۆریکەکان •

١.٤. لۆجیکی فۆرماڵ ◌

٢.٤. ڕێساکان ◌

٣.٤. چەمکەکان ◌

٤.٤. لێکچوواندنەکان ◌

٥.٤. وێناکان ◌

٦.٤. پێکبەستراوەیی ◌

٧.٤. زانستی دەماریی تیۆری ◌

٨.٤. بەیزیەن ◌

٩.٤. فێربوونی قووڵ ◌

٥. لایەنە فەلسەفییەکان •

١.٥. کەڵکە فەلسەفییەکان ◌

٢.٥. ڕەخنە لە زانستی ناسینی ◌

٣.٥. فەلسەفەی زانستی ناسینی ◌

سەرچاوەکان •

سەرچاوە ئینتەرنێتییەکانی دیکە •

11. مێژوو. مێژوو

هەوڵدان بۆ تێگەیشــن لە زەیــن و چۆنیەتیی کارکردنی، لایکەمی دەگەڕێتــەوە بۆ یۆنانی دێرین، 

سەردەمێک کە فەیلەسووفەکانی وەک ئەفلاتوون و ئەرەستۆ هەوڵیان دا لە سروشتی زانینی مرۆڤ تێبگەن. 

توێژینەوە لەسەر زەین تاوەکوو سەدەی نۆزدەیەم و پەرەسەندنی دەروونناسیی تاقیکارانە وەک بابەتێكی 

فەلسەفی مایەوە. ویلهێڵم ووند و خوێندکارەکانی ڕێبازی تاقیکارانەیان بۆ لێکۆڵینەوەیەکی ڕێبازمەندانەتر 

لەســەر کردارە زەینییەکان دەســت پێ‌ کــرد. بەڵام لە یەک دەیــەدا، دەروونناســیی تاقیکارانە کەوتە بن 

تارمایی ڕێبازی هەڵســوکەوتخوازی، ڕوانگەیەک کە هەبوونی زەینــی ڕەت دەکردەوە. بەپێی ڕوانگەی 

هەڵســوکەوتخوازەکان وەک جی. بی. واتســۆن، دەبێت دەروونناسی خۆی بە پەیوەندیی نێوان پاڵنەری 

بینراو و بەرسڤی هەڵسوکەوتیی بینراو سنووردار بکات. قسەکردن لەسەر ئاگامەندی و نواندنە زەینییەکان 

لە گوتوبێژە زانستییە بەنرخەکاندا ڕێگەی لێ گیرا. بە تایبەت لە ئەمریکای باکوور، هەڵسوکەوتخوازی لە 

ساڵانی 1950کاندا، بواری دەروونناسیی داگیر کرد.

لە دەوروبەری 1956 شانۆی ڕۆشنبیری گۆڕانێکی بەرچاوی بەسەردا هات. جۆرج میلێر لە پوختەی 

چەندین توێژینەوەدا پیشانی دا کە توانایی بیرکردنەوەی مرۆڤ سنووردارە. بۆ نموونە، بیرگەی کورتماوە 

تەنیا حەوت ئایتم لە خۆیدا هەڵدەگرێت. ئەو پێشنیاری کرد کە دەکرێت بە تۆمارکردنی زانیاری بە شێوەی 

کەرتی، بەسەر سنووردارییەکانی زەیندا سەر بکەوین، واتە نواندنی زەینی کە پێویستی بە پرۆسەی زەینییە 

بۆ کۆدکردن و دیکۆدکردنی زانیارییەکە. لەو کاتەدا، کۆمپیوتەرە سەرەتاییەکان چەند ساڵێک بوو هاتبوونە 

ئارا و کەسانی پێشەنگ وەک جان مەک کارتی، مارڤین مینسکی، ئالێن نووڵ و هێربێرت سیمۆن خەریکی 

دامەزراندنی بواری ژیریی دەســتکرد بوون. هەروەها، نوام چۆمسکی گریمانەی هەڵسوکەوتخوازەکانی 

سەبارەت بە زمان وەک خوویەکی فێربوو ڕەت کردەوە و پێشنیاری کرد کە تایبەتمەندیی گشتگیریی زمان 

لە ڕێگەی ڕێزمانی زەینییەوە کە لەخۆگری ڕێســاکانە، شی بکرێتەوە. ئەو شەش بیرمەندەی لەو بڕگەیەدا 

ناویان هاتووە دەکرێت وەک دامەزرێنەرانی بواری زانستی ناسینی سەیر بکرێن.

22. ڕێبازەکان. ڕێبازەکان

زانســتی ناسینی بیرۆکەی تیۆریی یەکخەری تێدان، بەڵام دەبێت ڕوانگە و ڕێبازی توێژەران لە بوارە 

جیاجیاکان لەســەر زەین و ژیری لەبەر چاو بگرین. دەروونناســە ناســینییەکان ئێســتاکە زیاتر سەرقاڵی 

تیۆریزەکردن و مۆدێلکردنی ژمێرکارییانەن، ڕێبازی سەرەکییان تاقیکارییە بە بەشداریی مرۆڤ. خەڵک، 

بە تایبەت خوێندکارانی قۆناغی لیســانس، پێویستیی وانەکان پڕ دەکەنەوە و دەهێنرێن بۆ تاقیگە، کەواتە 

جــۆرە جیاجیاکانی بیرکردنەوە دەکرێت لــە هەلومەرجی کۆنترۆڵکراودا توێژینەوەیان لەســەر بکرێت. 

بۆ نموونە، دەروونناســەکان ئەم بابەتانەیان خســتوونەتە بەر لێکۆڵینەوە: جۆرە جیاوازەکانی هەڵەکان لە 

بەڵگاندنی دیداکتیڤدا، چۆنیەتیی پێکهاتن و بەکارهێنانی چەمکەکان، خێرایی بیرکردنەوەی کەســەکان 

لە ڕێگەی وێناکردنی زەینییەوە و لێهاتوویی کەســەکان لە چارەسەری پرسدا لە ڕێگەی لێکچوواندنەوە. 

ئەنجامگیریی ئێمە لەسەر چۆنیەتیی کارکردنی زەین دەبێت شتێکی زیاتر لە »ئەقڵی سەلیم« و دەروونبینی 

بێت، ئــەو دوو ڕێگەیە وێنەیەکی هەڵە لە کــردارە زەینییەکان بە دەســتەوە دەدەن، چونکە زۆربەی ئەو 

کردارانە بە شێوەیەکی ئاگایانە لەبەر دەستدا نین. دەروونناسەکان زیاتر بەشداربووانی تاقیکردنەوەکان لە 

ئامازۆن میکانیکاڵ‌ تورک و لە کەسانی سەر بە چاندی جیاواز وەردەگرن. ئەو تاقیکارییە دەروونناسانەی 

بە وردبینییەوە لەســەر کردارە زەینییەکان لە ڕوانگە جیاوازەوە دەکرێن، بۆ بواری زانســتی ناسینی یەکجار 

گرینگن. تاقیکاری هەروەها ڕێبازێکە کە لە فەلسەفەی تاقیکارانەدا بە کار دێت. 

هەرچەنــد تیۆری بەبــێ تاقیکردنەوە شــتێکی بێناوەڕۆکــە، تاقیکردنەوەش بەبێ تیۆری شــتێکی 

بێســوودە. بۆ وەڵامدانەوەی پرسیارە هەرە گرینگەکان ســەبارەت بە سروشتی زەین، دەبێت تاقیکردنەوە 

دەروونناسییەکان چوارچێوەیەکی تیۆریکیان لەســەر نواندنە زەینییەکان و پرۆسەکانی شیاوی ڕاڤەکردن 

ببێت. یەکێک لە باشترین ڕێگەکان بۆ پەرەدانی چوارچێوەی تیۆریک، سازکردن و تاقیکردنەوەی مۆدێلی 

ژمێرکاریی هاوشێوەی کردارە زەینییەکانە. بۆ تاقیکردنەوە دەروونناسییەکان لەسەر بەڵگاندنی دیداکتیڤ، 

ســازبوونی چەمک، وێنای زەینی و چارەســەری پرس لــە ڕێگەی لێکچوواندنــەوە، توێژەران مۆدێلی 

ژمێرکارییــان پەرە داون کە هاوشــێوەی ئەو لایەنانەی توانایی مرۆڤە. داڕشــن، پێکهێنان و تاقیکردنەوە 

لە ڕێگەی مۆدێلە ژمێرکارییەکانەوە، ڕێبازێکی ســەرەکییە لە ژیریی دەستکرددا )ئەی. ئای.(، بوارێکی 

زانستی کۆمپیوتەر کە لەسەر سیستمە ژیرەکان ئیش دەکات. باشترین بۆچوون لە زانستی ناسینیدا ئەوەیە 

کە مۆدێلە ژمێرکارییەکان و تاقیکردنەوە دەروونناسییەکان دەست بخەنە ناو دەستی یەک، بەڵام کارێکی 

گرینگتر لە بواری ژیریی دەستکرددا کراوە، ئەویش ئەوەیە کە توانایی ڕێبازە جیاجیاکان لە نواندنی زانیندا 

تا ڕادەیەک سەربەخۆ لە تاقیکردنەوەی دەروونناسی بنرخێنرێت.

هەرچەنــد، هەندێک زماننــاس تاقیکردنەوەی دەروونناســی دەکەن یان مۆدێلــی ژمێرکاری پەرە 

دەدەن، بەڵام لەم دواییەدا ڕێبازی جیاواز بە کار دەهێنرێت. زمانناســەکانی ســەر بە نەریتی چۆمســکی، 

سەرەکیترین ئەرکی تیۆریکیان دەستنیشانکردنی بنەما ڕێزمانییەکانە کە پێکهاتە بنەڕەتییەکانی زمانی مرۆڤ 

دیاری دەکەن. ئەو دەستنیشــانکردنە بە تێگەیشــن لە جیاوازییە بچووکەکانی نێوان دەربڕینە ڕێزمانی و 

ناڕێزمانییــەکان دەکرێت. بۆ نموونە لە کوردیدا، ڕســتەکانی »من نانم خــوارد« و »من ئێرە جێ دەهێڵم« 

ڕســتەی ڕێزمانین بەڵام »من نــان خواردم« و »من ئێرە جێ دەهێڵن« ڕێزمانی نین. ڕێزمانی کوردی شــی 

دەکاتەوە کە بۆچی ڕستەکانی یەکەم پەسەندن بەڵام ئەوانەی دواتر نین. لە ڕوانگەیەکی جیاوازدا، زمانناسە 

ناســینییەکان سەرنجێکی کەمتر دەخەنە سەر ڕستەســازی بەڵکوو زیاتر سەرنج دەخەنە سەر واتاناسی و 

چەمکەکان.

وەکوو دەروونناســە ناسینییەکان، زانایانی دەمار، زۆربەی کات تاقیکردنەوەی کۆنترۆڵکراو دەکەن، 

بەڵام بینینەکانی ئەوان زۆر جیاوازن، چونکە زانایانی دەمار ڕاستەوخۆ لەگەڵ مێشک ئیش دەکەن. توێژەران 

دەتوانن ئێلێکترۆدەکان بخەنە ناو مێشــکی بوونەوەرە نامرۆییــەکان و چالاکبوونی تاکە دەمارەخانەکان 

ببینین. چونکە ئەو شــتە بۆ مرۆڤەکان زۆر هێرشــبەرانەیە، ئێستا وا باوە کە لە ئامێرە موگناتیسییەکان وەک 

پشــکێنەرە پۆزیترۆنەکان کەڵک وەربگرن تاکوو ببینن لە کاتی جێبەجێکردنی ئەرکی زەینیی جیاجیادا، 

چی لە بەشــە جیاجیاکانی مێشکی مرۆڤەکاندا ڕوو دەدات. بۆ نموونە، لە پشکنینی مێشکدا دەرکەوتووە 

کە هەندێک بەشی مێشک تایبەتن بە وێناکردنی زەینی یان ڕاڤەی وشەکان. بە لێکۆڵینەوە لەو کەسانەی 

بەشێکی دیاریکراوی مێشکیان زیانی بەرکەوتووە، زانیاری زیاتر لەسەر چۆنیەتیی کارکردنی مێشک کۆ 

کراوەتەوە. بۆ نموونە جەڵتەلێدانی ئەو بەشەی مێشک کە تایبەتە بە زمان، دەتوانێت ببێتە هۆی کەموکوڕی 

و بێتوانایی لە دەربڕیندا. هەروەک دەروونناســیی ناسینی، زانستی دەمارییش زیاتر تیۆریکە بەڵام لایەنی 

تاقیکارانەشی هەیە و پێشکەوتنی تیۆریکی زۆربەی کاتەکان بە یارمەتیی پەرەدانی مۆدێلە ژمیرکارییەکان 

لە هەڵسوکەوتی گرووپێک لە دەمارەخانەکان ڕوو دەدات.

مرۆڤناسیی ناسینی تاقیکاری لەســەر بیرکردنەوەی مرۆڤ دەکات تاکوو بزانین کە چۆن بیرکردنەوە 

لەناو چاندە جیاوازەکاندا ئیش دەکات. لێکۆڵینەوە لەسەر زەین نابێت تەنیا بەوە سنووردار بکرێت کە چۆن 

ئاخێوەرانی ئینگلیزی بیر دەکەنەوە بەڵکوو دەبێت ئەو جیاوازییانەی کە ڕەنگە لە دۆخەکانی بیرکردنەوە 

لە کولتوورەکانی تردا هەبێت لەبەرچاو بگیرێت. زانستی ناسینی زۆرتر لەوە ئاگادار بووەتەوە کە پێویستە 

کردارەکانی زەین لە ژینگەیەکی فیزیکی و کۆمەڵایەتیی تایبەتدا سەیر بکات. بۆ مرۆڤناسە چاندییەکان، 

ڕێبازی ســەرەکی ئێتنۆگرافییە، کە پێویســتی بە ژیان و هەستان و دانیشــن لەگەڵ ئەندامانی چاندێکی 

تایبەت هەیە بۆ ئەوەی کە سیســتمە کۆمەڵایەتی و ناسینییەکەیان ڕوون ببێتەوە. مرۆڤناسە ناسینییەکان بۆ 

نموونە لەسەر لێکچوون و جیاوازیی کولتوورەکان لەسەر ناوی ڕەنگەکان لێکۆڵینەوەیان کردووە.

وا باوە کە فەیلەســووفەکان بینینی سیستماتیکی تاقیکارانە جێبەجێ ناکەن یان مۆدێلی ژمێرکارییانە 

دروســت ناکەن، هەرچەند لەم دواییەدا هەندێک کار لەســەر فەلســەفەی تاقیکارانە کراوە. بەڵام هێشتا 

فەلسەفە بۆ زانستی ناسینی گرینگە چونکە لەگەڵ ئەو بابەتە بناخەییانە کار دەکات کە ڕوانگەی تاقیگەیی 

و ژمێرکارییانە بۆ زەین دادەڕێژێت. پێویســت نییە پرســیارە ئەبســراکتەکان وەکوو سروشــتی نواندن و 

ژمێــرکاری لە کارکردنی ڕۆژانە لەگەڵ دەروونناســی و ژیریی دەســتکرددا وەڵام بدرێنەوە بەڵکوو تەنیا 

کاتێک پێویســن کە توێژەران بە قووڵی لەســەر چۆنیەتیی کارکردنیان بیر دەکەنەوە. هەروەها فەلسەفە 

لەســەر پرسیارە گشتییەکان وەک پەیوەندیی زەین و جەســتە، و پرسیارە ڕێبازمەندانەکان وەک سروشتی 

شــیکارییەکان لە زانستی ناســینیدا ئیش دەکات. هەروەها، فەلسەفە خۆی بە پرسیارە نۆرماتیڤەکان وەک 

ئــەوەی کــە خەڵک دەبێت چۆن بیر بکەنەوە و بە هەمان شــێوە چۆن بکەن، ســەرقاڵ دەکات. جگە لە 

ئامانجــی تیۆریکی تێگەیشــن لە بیرکردنەوەی مرۆڤ، زانســتی ناســینی دەتوانێــت ئامانجی کردەیی 

باشترکردنی ئەو تواناییەی ببێت، کە کاردانەوەی لەسەر ئەوە دەبێت کە دەمانهەوێت بیرکردنەوە چی/چۆن 

بێت. فەلسەفەی زەین ڕێبازێکی دیاریکراوی نییە، بەڵکوو دەبێت لەگەڵ باشترین کارە تیۆریکەکانی تر 

لە بوارەکانی دیکە کە ئەنجامی تاقیکارانەیان هەیە، ئیشی هاوبەش بکات.

لە لاوازترین فۆرمیدا، زانستی ناسینی تەنیا کۆکراوەیەکی ئەو بوارانەیە: دەروونناسی، ژیریی دەستکرد، 

زمانناســی، زانســتی دەماری، مرۆڤناســی و فەلســەفە. هەوڵی نێوان-لقی ئەگەر هاوڕاییەکی تیۆریک و 

تاقیکارانــە لە پەیوەندیی نێوان ئەنجامەکان لەســەر سروشــتی زەین ســاز بکات، زیاتر ســەرنجڕاکێش 

دەبێت. بۆ نموونە، دەروونناســی و ژیریی دەســتکرد دەتوانن بە یارمەتیی مۆدێلە ژمێرکارییەکان لەسەر 

چۆنیەتیی هەڵسوکەوتی کەسەکان لە تاقیکردنەوەکاندا ئاوێتە ببن. باشترین ڕێگە بۆ تێگەیشتن لە ئاڵۆزیی 

بیرکردنەوەی مرۆڤ ئەوەیە کە چەندین ڕێباز بە کار بهێنرێن، بە تایبەت ڕێبازی تاقیکارانەی دەروونناسی 

و زانستی دەماری و مۆدێلی بیرکارییانە. بە زمانێکی تیۆریک، پڕبەرترین ڕوانگە ئەوەیە کە لەسەر بنەمای 

نواندن و ژمێرکاری لە زەین تێبگەین.

33. نواندن و ژمێرکاری. نواندن و ژمێرکاری

گریمانەی سەرەکیی زانســتی ناسینی ئەوەیە کە دەکرێت بیرکردنەوە وەک پێکهاتەی نواندنی لەناو 

زەیندا ســەیر بکرێت و ڕەوتە ژمێرکارییەکان لەســەر ئەو پێکهاتانە ئیش دەکەن. هەرچەند مشتومڕێکی 

زۆر لەسەر سروشتی نواندنەکان و ژمێرکارییەکانی پێکهێنەری بیرکردنەوە هەیە، لێ گریمانە سەرەکییەکە 

ئەوەندە گشتگیر هەیە کە تێڕوانینە هەنووکەییەکان لە بواری زانستی ناسینیدا لە خۆ بگرێت و لەوانە تیۆریی 

پێکبەستراوەیی کە بیرکردنەوە بە یارمەتیی تۆڕە دەمارییە دەستکردەکان مۆدێل دەکات.

زۆربەی کارەکان لە زانســتی ناســینیدا گریمانەیان ئەوەیە کە زەین نواندنێکی زەینیی هاوشــێوەی 

پێکهاتەدراوەکانی هەیە کە ڕەوتی هاوشێوەی ئەلگۆریتمە کۆمپیوتەرییەکانیان لەسەر جێبەجێ دەکرێت. 

تیۆرییە ناســینییەکان پێشــنیازی ئەوە دەکەن کە زەیــن نواندنە زەینییەکان وەک گــۆزارە لۆجیکییەکان، 

ڕێساکان، چەمکەکان، وێناکان و لێکچوواندنەکان لە خۆ دەگرێت و ڕەوتە زەینییەکان وەکوو دیداکشن، 

گەڕان، وێکهاتنەوە، ســووڕاندن و وەرگرتنەوە بە کار دەهێنێت. لێکچوواندنی باوی مێشک-کۆمپیوتەر 

لە زانســتی ناسینیدا لە لێکچوواندنێکی داهێنەرانەی تر وەرگیراوە کە مێشک وەک هاوشێوەی ئانالۆگی 

کۆمپیوتەر سەیر دەکات.

لایەنگرانی تیۆریی پێکبەستراوەیی بیرۆکەی نوێیان سەبارەت بە نواندن و ژمێرکاری پێشنیاز کردووە 

کە دەمارەخانەکان و پەیوەندیی نێوانیان وەک پێکهاتەدراوە و هەڵبوونی دەمارەخانەکان و بڵاوبوونەوەی 

چالاکیی نێوانیان وەک ئەلگۆریتمەکان ســەیر دەکات. دواجار، زانستی ناسینی لەسەر لێکچوواندنێکی 

ســیانەی زەین، مێشــک و کۆمپیوتەر ئیش دەکات. زەین، مێشــک و ژمێــرکاری دەکرێت هەرکامیان 

بیرۆکەی نوێ ســەبارەت بە ئەوی تر پێشــنیار بکەن. تەنیا یەک مۆدێلی ژمێرکاری بۆ زەین نییە، چونکە 

جۆرە جیاجیاکانی کۆمپیوتەرەکان و ڕوانگەکانی بەرنامەسازی ڕێبازی جیاواز لەسەر چۆنیەتیی کارکردنی 

زەین پێشکەش دەکەن. ئەو کۆمپیوتەرانەی کە زۆربەی ئێمە کاریان پێدەکەین، پێواژۆکەری زنجیرەیین، 

کە لە کاتێکدا تەنیا یەک فەرمان جێبەجێ دەکەن، بەڵام مێشــک و هەندێک کۆمپیوتەر کە لەم دواییەدا 

پەرە دراون، پێواژۆکەری هاوشانن، کە لە یەک کاتدا چەندین فەرمان جێبەجێ دەکەن.

هەوڵێکی ســەرەکیی ئێســتاکە لە زانستی ناســینیدا یەکخستنی زانســتی دەماری لەگەڵ زۆر بواری 

دیکەی دەروونناســییە وەکوو دەروونناســیی ناســینی، کۆمەڵایەتــی، گەشەســەندن و نۆرینگەیی. ئەم 

یەکخســتنە تا ڕادەیەک تاقیکارانەیە، و لێکەوتەکەی هاتنی بەلێشــاوی ئامــرازە نوێیەکان بۆ لێکۆڵینەوە 

لەسەر مێشــکە وەکوو وێنەگریی لەرەیی موگناتیسیی ئەرکی، هاوشێوەسازیی موگناتیسیی ترانسکارنیاڵ 

و ئۆپتۆجێنیتیکس. یەکخســتنەکە هەروەها تیۆریکیشە، چونکە تێگەیشتن لە چۆنیەتیی جێبەجێکردنی 

ئەرکەکانــی کۆمەڵەی دەمارەخانەکان تا ڕادەیەکی زۆر لە لایەن ئەو تیۆرییانەی زانســتی ناســینییەوە بە 

دەست دێت کە لەسەر بنەمای چەمکەکان و ڕێساکانن.

44. بۆچوونە تیۆریکەکان. بۆچوونە تیۆریکەکان

لێرەدا پوختەی تیۆرییە هەنووکەییەکان لەســەر سروشــتی نواندنەکان و ژمێرکارییەکان سەبارەت بە 

چۆنیەتیی ئیشکردنی زەین پێشکەش دەکرێن.

١.٤١.٤ لۆجیکی فۆرماڵ لۆجیکی فۆرماڵ

لۆجیکی فۆرماڵ هەندێک ئامرازی بەهێز بۆ سەیرکردنی سروشتی نواندن و ژمێرکاری دابین دەکات. 

حیســابی گوزارەیی و مەحمول بۆ دەربڕینی زۆر جۆری ئاڵۆزی زانیــن بەکار دێن و زۆر ئاکامگیری لە 

ڕێگەی دیداکشــنی مەنتقی بە یارمەتیی ڕێســاکانی ئاکامگیری وەک مۆدوس پۆنێس بە دەست دێت. 



زانستی ناسینی 8

چوارچێوەی شیکاری بۆ ڕێبازی لۆجیک ئەمەیە:

ئامانجی لێکدانەوە:

بۆچی مرۆڤەکان ئاکامگیری دەکەن؟ •

نەخشی لێکدەرەوە:

چونکە مرۆڤەکان نواندنی زەینیی هاوشێوەی ڕستەکان لە لۆجیکی مەحمولیان هەیە. •

مرۆڤەکان ڕەوتی دیداکشن و بەڵگاندنیان هەیە کە لەسەر ئەو ڕستانە ئیش دەکات. •

ڕەوتەکانی دیداکشن و بەڵگاندن کە لەسەر ئەو ڕستانە جێبەجێ دەکرێن، ئاکامگیری دروست  •

دەکەن.

دڵنیایی لەسەر ئەوە نییە کە چەندە لۆجیک دەتوانێت بیرۆکە سەرەکییەکان لەسەر نواندن و ژمێرکاری 

کە بۆ زانستی ناسینی پێویستن، پێشــکەش بکات، چونکە بۆ شیکردنەوەی بیرکردنەوەی مرۆڤ ڕێبازی 

ژمێرکاریی زۆر کاراتر و سروشتی لە ڕوانگەی دەرونناسییەوە پێویستن.

٢.٤٢.٤ ڕێساکان ڕێساکان

بەشــێکی زۆری زانینی مرۆڤ بە شێوەی سروشــتی لە چوارچێوەی ڕێســاکان بە فۆرمی ئەگەر… 

ئەودەم..،دایە و زۆر جۆری بیرکردنەوە وەکوو پلاندانان دەکرێت بە سیســتمی ڕێسابنەما مۆدێل بکرێت. 

چوارچێوەی شیکردنەوەی بەکارهاتوو بەم شێوەیە:

ئامانجی لێکدانەوە:

بۆچی مرۆڤەکان هەڵسوکەوتی ژیرانەی تایبەتیان هەیە؟ •

نەخشی لێکدەرەوە:

مرۆڤەکان ڕێسای زەینییان هەن. •

مرۆڤــەکان ڕەوتیان بۆ بەکارهێنانی ئەم ڕێســایانە هەن تاوەکوو لەنــاو فەزایەکدا بۆ وەڵامەکان  •

بگەڕێن و ڕەوتی تریان بۆ بەرهەمهێنانی ڕێسای نوێ هەن.

ڕەوتەکانی بەکارهێنان و سازکردنی ڕێساکان هەڵسوکەوت بەرهەم دەهێنن. •

ئەو مۆدێلە ژمێرکارییانەی پشتبەستوو بە ڕێساکانن هاوشێوەیەکی پڕوردەکارییان بۆ زۆر تاقیکاریی 

دەروونناسانە لە چارەســەری کێشەی حیسابی وشەیی تاوەکوو بەدەستهێنانی شــارەزایی و بەکارهێنانی 

زمان دابین کردووە. سیستمە ڕێســابنەماکان بایەخێکی پراکتیکی بەرچاویان لە پێشنیارکردنی چۆنیەتیی 

باشترکردنی فێربوون و پەرەدانی ماشینە ژیرەکاندا هەبووە.

٣.٤٣.٤ چەمکەکان چەمکەکان

چەمکەکان کە تا ڕادەیەک هاوتای وشەکان لە زمانی ئاخاوتن و نووسیندان، بەشێکی گرینگی نواندنە 

زەینییەکانن. هۆکاری ژمێرکاری و دەروونناســانە بۆ وازهێنان لەو تیڕوانینە کلاسیکە هەیە کە پێناسەیەکی 

دیاریکراو لە چەمکەکان بکرێت. لەجیاتی ئــەوە، چەمکەکان دەکرێت وەک کۆمەڵێک تایبەتمەندی 

سەیر بکرێن. باشیی چەمکەکان ئەوەیە کە دەکرێت هاوتاییەکی نزیک لە نێوان چەمکەکان و جیهاندا بە 

دەست بێت. شێما و سکریپتەکان زۆر لە چەمکەکان ئاڵۆزترن کە هاوتای وشەکانن بەڵام لەوەدا هاوبەشن 

کە خاوەنی کۆمەڵێک تایبەتمەندین کە لە دۆخە نوێیەکاندا دەگونجێنرێن و بە کار دەبرێن. چوارچێوەی 

لێکدەرەوەی سیستمی چەمک-بنەما بەم شێوەیە:

ئامانجی لێکدانەوە:

بۆچی مرۆڤەکان هەڵسوکەوتی ژیرانەی تایبەتیان هەیە؟ •

نەخشی لێکدەرەوە:

مرۆڤــەکان کۆمەڵێک چەمکیان هەن کە بە شــێوەی پارچەپارچە ڕێــک خراون کە زنجیرەی  •

چەشنەکان و بەشەکان و هەروەها جۆری تری پەیوەندی دادەمەزرێنن.

ڕەوتە جێبەجێکراوەکان لەسەر چەمکەکان دەبنە هۆی هەڵسوکەوت. •

دەکرێت چەمکەکان بە زمانی ڕێساکان دەرببڕدرێن بەڵام ئەوان جیاواز لە کۆمەڵەی ڕێساکان  •

زانیاری هەڵدەگرن، ئەوەش دەبێتە هۆی ئەوەی کە ڕەوتی ژمێرکاریی جیاواز ساز بکەن.

٤.٤٤.٤ لێکچوواندنەکان لێکچوواندنەکان

لێکچوواندنەکان دەورێکی گرینگ لە بیرکردنەوەی مرۆڤدا، لە بوارە جیاجیاکانی چارەسەری پرس، 

بڕیاردان، شــیکردنەوە و پەیوەندیی زمانیدا دەگێڕن. مۆدێلە ژمێرکارییەکان ئەوە هاوشێوەســازی دەکەن 

کە چۆن خەڵک ســەرچاوە هاوشــێوەکان دەگۆڕن بۆ ئەوەی لە دۆخێکی مەبەســتدا بە کاریان بهێنن. 

چوارچێوەی لێکدەرەوە بۆ لێکچوواندنەکان بەم شێوەیە:

مەبەستی لێکدانەوە:

بۆچی مرۆڤەکان هەڵسوکەوتی ژیرانەی تایبەتیان هەیە؟ •

نەخشەی لێکدەرەوە:

مرۆڤەکان نواندنی ئاخاوتەیی و بینیارییان لە بارودۆخەکان هەیە کە دەتوانێت وەک حاڵەتەکان  •

یان لێکچوونەکان بە کار بێت.

مرۆڤەکان پێواژۆکانی وەرگرتنەوە، ئاڵوگۆڕ و گونجاندنیان هەیە کە لەسەر ئەو لێکچووانە کار  •

دەکات.

پێواژۆکانی لێکچوواندن لەسەر نواندنی لێکچووەکان، دەبێتە هۆی هەڵسوکەوت. •

ســنووردارییەکان لەسەر هاوشــێوەیەتیی پێکهاتە و ئامانج، پرســی ئاڵۆزی چۆنیەتیی وەرگرتنەوە 

و بەکارهێنانەوەی زانیاریی پێشــوو بۆ کێشە نوێیەکان چارەســەر دەکات. هەموو چەشنێکی بیرکردنەوە 

لێکچوواندن نییە و لێکچوواندنی نەگونجاو دەتوانێت ڕێگــری بیرکردنەوە بێت بەڵام لێکچوواندنەکان 

دەتوانن زۆر لە بوارەکانی فێرکاری و دیزایندا بەسوود بن.

٥.٤٥.٤ وێناکان وێناکان

وێنــا بینیارییــەکان و جۆرەکانی تــر دەورێکی گرینگ لــە بیرکردنەوەی مرۆڤدا دەگێــڕن. نواندنە 

پیکتۆرییەکان زانیاریی بینیاری و فەزایی لە فۆرمێکی زۆر بەسوودتر لە شیکاریی ئاخاوتەیی دوورودرێژ 

دەبەخشــن. پێواژۆ ژمێرکارییــەکان باش بۆ کارکردن لەگەڵ نواندنە بینیارییــەکان گونجێنراون بۆ ئەوەی 

کارەکانی وەک پشکنین، دۆزینەوە، گەورەکردنەوە، سووڕاندن و ئاڵوگۆڕ لەسەریان جێبەجێ بکەن. ئەو 

کردارانە دەکرێت لە سازکردنی پلانەکان و شیکارییەکان لەو بوارانەدا بەسوود بن کە نواندنە پیکتۆرییەکان 

بە کار دێن. چوارچێوەی شیکەرەوە بۆ نواندنی بینیاری بەم شێوەیە:

ئامانجی لێکدانەوە:

بۆچی مرۆڤەکان هەڵسوکەوتی ژیرانەی تایبەتیان هەیە؟ •

نەخشەی لێکدەرەوە:

مرۆڤەکان وێنەی بینیارییان لە دۆخەکان هەیە. •

مرۆڤەکان پێواژۆکانی وەک پشــکنین و ســووڕاندنیان هەیە کە لەســەر ئــەو وێنانە جێبەجێ  •

دەکرێن.

پێواژۆکانی چێکردن و دەستێوەردانی وێنەکان دەبنە هۆی هەڵسوکەوتی ژیرانە. •

وێناکــردن یارمەتیی فێربوون دەدات و هەندێک لە لایەنە خوازەییەکانی زمان لەوانەیە ڕیشــەیان لە 

وێناکردندا هەبێت. تاقیکارییە دەروونناسییەکان دەری دەخەن کە هەندێک ڕەوتی بینیاری وەک پشکنین 

و ســووڕاندن کەڵک لە وێناکردن وەردەگرن و دەستکەوتە دەماری-فیزیۆلۆژییەکان پەیوەندیی نزیکی 

فیزیکیی نێوان بەڵگاندن لەگەڵ وێناکردنی زەینی و پەیبردن پشتڕاست دەکەنەوە. وێناکردن تەنیا بینیاری 

نییە بەڵکوو دەشــتوانێت لەگەڵ ئەزموونە هەستەکییەکانی تر وەک بیســن، ساوین، بۆنکردن، چەشتن، 

ئێش، هاوسەنگی، دڵ تێکئاڵان، تێری و سۆزدارییش کار بکەن.

٦.٤٦.٤ پێکبەستراوەیی پێکبەستراوەیی

تۆڕە پێکبەســراوەکان کە لە خاڵە ســادەکان و بەســتەرەکان پێک دێن زۆر لە تێگەیشتن لە پێواژۆ 

دەروونناسییەکانی پرسی ڕەواندنەوەی سنوورداری ]پرسی ڕەواندنەوەی سنوورداری بە کۆمەڵێک پرسی 

بیرکاری دەگوترێت کە بە کۆمەڵێک گۆڕاو پێناســە دەکرێن و هەرکام لەو گۆڕاوانە دەبێت وەڵامدەری 

هەندێک ســنوورداری و چوارچێــوە بن[ کاریگەرن. ئەو پێواژۆیانە لایەنەکانــی وەک بینین، بڕیاردان، 

هەڵبژاردنی لێکدانەوە و ســازکردنی واتا لە تێگەیشــتنی زماندا لە خۆ دەگرن. مۆدێلە پێکبەســراوەکان 

دەتوانــن بە میتۆدەکانی وەک فێربوونی هێبی و پاشــپارڤە فێربوون هاوشێوەســازی بکەن. چوارچێوەی 

لێکدەرەوە بۆ پێکەبستراوی ئەمەیە:

ئامانجی لێکدانەوە:

بۆچی مرۆڤەکان هەڵسوکەوتی ژیرانەی تایبەتیان هەیە؟ •

نەخشەی لێکدەرەوە:

مرۆڤەکان نواندنیان هەن کە لە یەکەی پێواژۆی ســادە پێک دێن کە بە پەیوەندیی هاندەرانە و  •

دامرکێنەرانەوە پێکەوە دەبەسترێنەوە.

مرۆڤــەکان هەندێک پێواژۆیان هەن کە چالاکیی نێوان یەکــەکان بە یارمەتیی پەیوەندییەکان  •

دەگوازنەوە، هەروەها هەندێک پێواژۆیان هەن کە پەیوەندییەکان باشتر دەکەن.

بڵاوبوونەوەی چالاکی و فێربوون لە نێوان یەکەکاندا دەبێتە هۆی هەڵسوکەوت. •

هاوشێوەســازیی چەندیــن تاقیکاریــی دەروونناســی، پەیوەندیدارێتیی دەروونناســانەی مۆدێلە 

پێکبەستراوەکانیان دەرخستووە کە زۆر نزیکن لە تۆڕە دەمارییە ڕاستەقینەکان.

٧.٤٧.٤ زانستی دەماریی تیۆری زانستی دەماریی تیۆری

زانســتی دەماریی تیۆری هەوڵێکە بۆ پەرەدانــی تیۆرییە بیرکاری و ژمێرکارییــەکان و مۆدێلەکانی 

پێکهاتەکان و پێواژۆکانی مێشــکی مرۆڤ و ئاژەڵەکانی تر. لە مۆدێلە پێکبەســراوەکان جیاوازە چونکە 

زیاتر لە لایەنی زیندەزانی ورد دەبێتەوە و هەڵســوکەوتەکان بە یارمەتیی مۆدێلکردنی ژمارەیەکی زۆری 

دەمارەخانە ڕاستەقینەکان شی دەکاتەوە کە لە بەشە تایبەتەکانی مێشکدان. مۆدێلە ژمێرکارییەکانی مێشک 

لە دوو ڕووەوە بە لایەنی زیندەزانی دەوڵەمەندتر کراون. یەکەم ئەوەی دەمارەخانەی ڕاســتەقینەتر بە کار 

دەهێنن وەک ئەوانەی کە ســپایک لێ دەدەن و شوێنپێی کیمیاییان هەیە و هەروەها لەو لایەنەشەوە کە 

باشــر کارلێکی نێوان بەشە جیاجیاکانی مێشــک وەک هیپۆکامپوس و کۆرتێکس مۆدێل دەکەن. ئەم 

مۆدێلانــە جێگرەوەیەکی تەواوەتیی ڕێبــازە ژمێرکارییەکان لە ڕووی لۆجیک، ڕێســاکان، چەمکەکان، 

لێكچوواندنەکان، وێناکان و پەیوەندییەکان نین، بەڵکوو دەبێت تێکەڵیان بیت و پیشانی بدەیت کە چۆن 

کردارە زەینییەکان لە ئاستی دەماریدا ڕوو دەدەن. نەخشەی لێکدەرەوە بۆ زانستی دەماریی تیۆری ئەمەیە:

ئامانجی لێکدانەوە: 

چۆناوچۆن مێشک کردارێکی وەک ئەرکە ناسینییەکان جێبەجێ دەکات؟ •

نەخشەی لێکدەرەوە:

مێشــک دەمارەخانــەی هەن کە لە ڕێگەی پەیوەندییە سیناپســییەکانەوە لە بەشــی جیاجیای  •

مێشكدا ڕێک دەخرێن.

کۆمەڵە دەمارەخانەکان نەخشی ســپایک لێدانیان هەیە کە لە ڕێگەی پێدراوی هەستەکانەوە  •

ئاڵوگۆڕیان بەسەردا دێت و دەبنە هۆی سپایک لە نێوان کۆمەڵە دەمارەخانەکانی تردا. 

کارلێکی کۆمەڵەی دەمارەخانەکان ئەرکە ناسینییەکان جێبەجێ دەکات. •

لە دیدی زانســتی دەماریی تیۆریکەوە، نواندنــە زەینییەکان هەمان نەخشــەکانی دەمارەخانەکان و 

ئاکامگیریی ئاڵۆگۆڕی ئەو نەخشانەیە.

٨.٤٨.٤ بەیزیەن بەیزیەن

مۆدێلە بەیزییەکان لە زانســتی ناسینیدا بە بەربڵاوی بە کار دێن و لە دیاردە دەروونناسییەکانی وەک 

فێربوون، بینین، کۆنترۆڵی جووڵە، زمان و ناســینی کۆمەڵایەتیدا بە کار دەبرێن. هەروەها، بە شــێوەیەکی 

کارا لە ڕۆبۆتیکدا بە کار دێن. ڕوانگەی بەیزیەن وا دادەنێت کە ناســین تا ڕادەیەکی زۆر لەگەڵ تیۆریی 

شــیمانە یەک دەگرێتەوە، بە تایبەت لەگەڵ سەلمێنراوی بەیز، کە پێی وایە شیمانەی گریمانەیەک کە بە 

بینراوێک دەدرێت بەرامبەرە لەگەڵ ئەنجامی لێکدانی شیمانەی پێشینەی ئەو گریمانەیە لەگەڵ شیمانەی 

بینراوەکە کە لە گریمانەکە وەرگیراوە، ئەنجامی ئەو لێکدانەش دابەش دەکرێتە سەر شیمانەی بینراوەکە، 

چوارچێوەی لێکدەرەوە بۆ ناسینی بەیزیەن ئەمەیە:

ئامانجی لێکدانەوە:

چۆن مێشک ئەرکێکی وەک ئاکامگیری جێبەجێ دەکات؟ •

نەخشی لێکدەرەوە:

زەین نواندنی بۆ هاوپەیوەندییە ئامارییەکانی شیمانە مەرجییەکان هەیە. •

زەین توانایی ژمێرکاریی شیمانەیی وەک بەکارهێنانەکانی سەلمێنراوی بەیزی هەیە. •

جێبەجێکردنی ژمێرکارییە شــیمانەییەکان لەسەر نواندنە ئامارییەکان ئەرکە زەینییەکانی وەک  •

ئاکامگیری جێبەجێ دەکات.

هەرچەند میتۆدە بەیزییەکان کاریگەریی سەرنجڕاکێشییان لەســەر ژمارەیەکی زۆر دیاردە هەبووە، 

بەکارهێنانی دەروونناســانەیان جێگەی مشــتومڕە و ئەوەش بە هۆی گریمانەکانە لەســەر باشینەکردن و 

ژمێرکاری لەسەر بنەمای تیۆریی شیمانە.

٩.٤٩.٤ فێربوونی قووڵ فێربوونی قووڵ

ژیریــی دەســتکرد لە ســاڵانی ١٩٥٠ەوە لــە جەرگەی زانســتی ناســینیدا بووە و بەشــێکی زۆری 

پێشــکەوتنی سەرنجڕاکێشــی ئەم دواییەی ژیریی دەســتکرد بە هۆی فێربوونی قووڵەوە بووە، کە لە زۆر 

بواردا وەک یاریکردن، ناسینەوەی تەن و وەرگێڕاندا پێشکەوتنی سەیری هەبووە. فێربوونی قووڵ لەسەر 

بیرۆکەکانی پێکبەســراوەیی و زانســتی دەماریی تیۆریکەوە دامەزراوە، کە تــۆڕە دەمارییەکان بە چینی 

زیاتر و ئەلگۆریتمی باشترەوە بە کار دەهێنێت و کەڵک لە کۆمپیوتەری خێراتر و بنکەدراوەی گەورەتر 

وەردەگرێت. داهێنانێکی گرینگی دیکە، تێکەڵکردنی نموونەکان بە یارمەتیی فێربوونی بەهێزکەرانەیە، 

کە لە ساڵی ٢٠١٦دا بووە هۆی چێبوونی یاریکەری پێشەنگی گۆ، واتە ئاڵفا گۆ. بیرۆکەکان لە فێربوونی 

قووڵدا هاتوونەتەوە زانســتی دەماری و کاریگەرییان لەســەر توێژینەوەی دەروونناســیی ناسینی داناوە. 

چوارچێوەی لێکدەرەوە بۆ فێربوونی قووڵ ئەمەیە:

ئامانجی لێکدانەوە:

چۆناوچۆن مێشک ئەرکە ناسینییەکان جێبەجێ دەکات؟ •

نەخشی لێکدەرەوە:

مێشک ژمارەیەکی زۆر دەمارەخانەی هەیە کە لە شەش تا بیست چیندا ڕێک خراون. •

مێشک میکانیزمێکی بەهێزی فێربوونی لە نموونەکان هەیە و هەروەها دەتوانێت ئەو کارانە فێر  •

ببێت کە لە ڕێگەی ئەنجامدانی سەرکەوتووانەیان بەهێز دەبن.

جێبەجێکردنی میکانیزمەکانی فێربوون بۆ تۆڕە دەمارییە فرەچینەکان توانایی مرۆڤ و هەندێک  •

جار بەرزەمرۆڤیان دەداتێ.

هەرچەند فێربوونی قووڵ بووەتەوە هۆی باشتربوونی زۆر بەرچاوی هەندێک لە سیستمەکانی ژیریی 

دەستکرد، ڕوون نییە کە چۆن دەتوانێت لە سەر بیری مرۆڤ جێبەجێ بکرێت کە تایبەتمەندیی وێناکردن، 

سۆز و لێکچوواندنی هەیە.

55، لایەنە فەلسەفییەکان، لایەنە فەلسەفییەکان

هەندێک بەشی فەلسەفە و بە تایبەت فەلسەفەی سروشتیی زەین، دەچنە خانەی زانستی ناسینییەوە. 

هەروەها بواری نێوان-لقیی زانســتی ناســینی لە چەندین ڕووەوە پەیوەندی بە فەلســەفەوە هەیە. یەکەم، 

ئەنجامە دەروونناســی و ژمێرکارییەکانی لێکۆڵینەوەکانی زانســتی ناســینی بۆ چەندین پرسی مێژوویی 

فەلسەفە وەک ئیپستمۆلۆژی، میتافیزیک، و ئاکار کەڵکیان هەیە. دووەم، زانستی ناسینی دەتوانێت وەک 

بابەتێکی ڕەخنەی فەلسەفی سەیر بکرێت، بە تایبەت بیرۆکە سەرەکییەکەی کە پێی وایە بیرکردنەوە نواندنی 

و ژمێرکارییە. ســێیەم و بەسوودترینیان، زانستی ناســینی دەتوانێت وەک بابەتی توێژینەوەی فەلسەفی لە 

فەلســەفەی زانستدا ســەیر بکرێت و ببێتە هۆی چێبوونی تێڕامان لەســەر ڕێبازناسی و پێشگریمانەکانی 

بوارەکە.

١.٥١.٥ کەڵکە فەلسەفییەکان کەڵکە فەلسەفییەکان

بەشــێکی زۆری توێژینەوەی فەلسەفیی هەنووکە سروشــتخوازییە؛ توێژینەوە فەلسەفییەکان وەک 

درێژەی کارە تاقیکارییەکانی بوارەکانی تر وەک دەروونناسی سەیر دەکرێن. لە ڕوانگەی سروشتخوازییەوە، 

فەلســەفەی زەین بە توندی بەستراوەتەوە بە کارە ئەزموونی و تیۆریکەکان لە زانستی ناسینیدا. دەرەنجامە 

میتافیزیکییەکان لەسەر سروشتی زەین، بە بیرکردنەوەی لە پێشتر بەدی نایەن، بەڵکوو پشت بە زانیارییەکانی 

پێشــکەوتنی زانستی لە بوارەکانی وەک دەروونناسی، زانستی دەماری و زانستی کۆمپیوتەرەوە دەبەستن. 

بە هەمان شێوە، ئیپستمۆلۆژی تەنیا شتێکی سەربەخۆی چەمکی نییە، بەڵکوو لە دەستکەوتە زانستییەکان 

لەســەر پێکهاتە زەینییەکان و ڕەوتەکانی فێربوون کەڵک وەردەگرێت و پشــتیان پێ دەبەســتێت. ئاکار 

دەتوانێت بە تێگەیشــتنێکی زیاتر لە دەروونناسی، پرســیار و تێڕامانە ئاکارییەکان سەبارەت بە سروشتی 

چاکە و خراپە بخاتە ڕوو. لێرەدا چەند پرســی فەلســەفیی زۆر پەیوەندیدار بە گەشەسەندنەکانی ئێستای 

زانستی ناسینی دەبینن. بەستەرەکان بۆ وتارە پەیوەندیدارەکانی ناو زانیارینامەکە دابین کراون:

زگماکیبوون. تا چ ڕادەیەک زانین زگماکییە یان لە ئەزموونەوە بە دەست دێت؟ ئایا هەڵسوکەوتی  •

مرۆڤ بەپێی سروشتی بیچم دەگرێت یان بە ڕاهێنان؟

زمانی بیرکردنەوە. ئایا مێشکی مرۆڤ بە کۆدێکی هاوشێوەی زمان ئیش دەکات یان بە کۆدێکی  •

گشــتیتر وەک ئەوەی پێکبەســراوەیی؟ پەیوەندیی نێــوان مۆدێلە ناســینییە هێماییەکان کە بە 

یارمەتیی ڕێســاکان و چەمکەکان ئیش دەکەن لەگەڵ مۆدێلەکانی لە ئاســتی نزمتر لە هێماکان 

وەک تۆڕە دەمارییەکان چییە؟

وێنای زەینی. ئایا زەینی مرۆڤەکان بە شێوەی بینیاری و وێناکردن بیر دەکاتەوە یان تەنیا نواندنی  •

هاوشێوەی زمانی هەیە؟

دەروونناسیی گشتی. ئایا تێگەیشتنی ڕۆژانەی مرۆڤەکان لەوانی تر لەخۆگری تیۆرییەکی زەین  •

هەیە یان تەنیا و تەنیا هاوشێوەسازیی ئەوانە؟

واتا. چۆن نواندنە زەینییەکان واتا یان ناوەڕۆکی زەینی وەردەگرن؟ تا چ ڕادەیەک واتای نواندنێک  •

پەیوەندیــی لەگەڵ نواندنەکانی تر، پەیوەندیی لەگەڵ جیهــان، و پەیوەندیی لەگەڵ کۆمەڵێک 

بیریار هەیە؟

ئەمئەوێتیــی زەین–مێشــک. ئایا دۆخە زەینییەکان دۆخی مێشــکن؟ یــان دەکرێت لە دۆخی  •

مادیی دیکەشــدا هەست بکرێن؟ پەیوەندیی نێوان دەروونناســی و زانستی دەماری چییە؟ ئایا 

مادەگەرایی ڕاستە؟

ئیرادەی ئازاد. ئایا کردارەکانی مرۆڤ ئازادانەن یان لێکەوتەی دۆخەکانی مێشکن؟ •

دەروونناسیی ئاکار. چۆناوچۆن زەین/مێشکەکان داوەری ئاکاری دەکەن؟ •

واتای ژیان. چۆن زەینەکان کە سروشتییانە لە مێشک دروست بوون، بەها و واتا دەدۆزنەوە؟ •

سۆزەکان. سۆزەکان چین، چ دەورێکیان لە بیرکردنەوەدا هەیە؟ •

ناڕێکیی زەینی. ناڕێکییە زەینییەکان چین، و پێواژۆ دەروونناسی و دەمارییە پەیوەندیدارەکان بە  •

شیکردنەوە و چارەسەرییان چین؟

پەیبردن و ڕاســتەقینە. چۆن زەینەکان/مێشکەکان نواندنەکان لە جیهانی دەرەوە پێک دەهێنن و  •

هەڵیاندەسەنگێنن؟

زانستی کۆمەڵایەتی. چۆن شــیکردنەوەی کردارەکانی زەین لەگەڵ شیکارییەکانی کردارەکانی  •

گرووپەکان و جڤاتەکان کارلێک دەکەن؟

پرسی فەلسەفیی دیکەش بە وەرددانەوەی پێشگریمانەکانی ڕێبازە هەنووکەییەکانی زانستی ناسینییەوە 

سەر هەڵدەدەن.

٢.٥٢.٥ ڕەخنە لە زانستی ناسینی ڕەخنە لە زانستی ناسینی

ئــەو ئیدعایەی کە زەینی مرۆڤەکان لــە ڕێگەی نواندن و ژمێرکارییەوە ئیــش دەکەن بۆچوونێکی 

تاقیکارانەیــە و دەکرێت هەڵە بێــت. هەرچەند ڕوانگەی نواندنە ژمێرکارییەکان بە زانســتی ناســینی لە 

شیکردنەوەی زۆر لایەنی چارەســەری پرس، فێربوون و بەکارهێنانی زماندا سەرکەوتوو بووە، هەندێک 

ڕەخنەی فەلســەفی پێداگری دەکەن کە ئەم ڕوانگەیە لە بناخەوە هەڵەیە. ڕەخنەگرانی زانستی ناسینی ئەم 

ئالەنگارییانەیان باس کردوون.

	1 ئالەنگاریی سۆزەکان. زانستی ناسینی دەوری گرینگی سۆزەکان لە بیرکردنەوەی مرۆڤدا لەبەر .

چاو ناگرێت.

	2 ئالەنگاریی ئاگامەندی. زانســتی ناسینی بایەخی ئاگامەندی لە بیرکردنەوەی مرۆڤدا لەبەرچاو .

ناگرێت.

	3 ئالەنگاریی جیهان. زانســتی ناســینی دەوری بەرچاوی ژینگە فیزیکییــەکان لە بیرکردنەوەی .

مرۆڤدا لەبەر چاو ناگرێت، ئەوەی کە بیرکردنەوەی مرۆڤ بەشێکە لە جیهان و درێژ دەکرێتەوە 

بۆ ناو جیهان.

	4 ئالەنگاریی جەســتە. زانستی ناسینی پشــکی جەســتەییبوون لە بیرکردنەوە و کرداری مرۆڤدا .

لەبەرچاو ناگرێت.

	5 ئالەنگاریی سیستمی دینامیکی. زەین سیستمێکی دینامیکە نەک سیستمێکی ژمێرکاری..

	6 ئالەنگاریی جڤاکی. بیری مرۆڤ لە خۆیدا جڤاکییە کە زانستی ناسینی لەبەرچاوی ناگرێت..

	7 ئالەنگاریی بیرکاری. ئەنجامە بیرکارییەکان پیشــان دەدەن کــە بیرکردنەوەی مرۆڤ ناتوانێت .

وەک سیستمێکی ســتانداردی ژمێرکاری بێت، بەڵکوو بە شــێوەیەکی جیاواز ئیش دەکات، 

ڕەنگە وەک کۆمپیوتەرێکی کوانتۆمی بێت.

پێنــج ئالەنگاریــی یەکەم بە پێشــکەوتنەکان لە شــیکردنەوەی ســۆزەکان، ئاگامەنــدی، کردار و 

بەجەســتەبوون وەک میکانیزمگەلی دەمارەخانەیی تا ڕادەیەک ڕەویونــەوە. ئالەنگاریی کۆمەڵایەتی بە 

پەرەســەندنی مۆدێلە ژمێرکارییەکان لە بکەرە کارلێکەرەکاندا ئیشی لەســەر کراوە. ئالەنگاریی بیرکاری 

لەســەر بنەمای خراپ تێگەیشتن لە سەلمێنراوی گودێل و لەسەر زلکردنەوەی پەیوەندیی نێوان تیۆریی 

کوانتۆم و پێواژۆ دەمارییەکانە.

٣.٥٣.٥ فەلسەفەی زانستی ناسینی فەلسەفەی زانستی ناسینی

زانستی ناسینی زۆر پرسیاری ڕێبازناسانەی سەرنجڕاکێشی دروست کردوون کە شیاوی لێوردبوونەوەن 

لە لایەن فەیلەسووفانی زانستەوە. سروشتی نواندن چییە؟ دەوری مۆدێلە ژمێرکارییەکان لە گەشەی زانستی 

ناسینیدا چییە؟ پەیوەندیی نێوان ڕوانگە کێبەرکێکارەکان بۆ شیکردنەوەی زەین وەک پێواژۆی هێمایین، 

تۆڕە دەمارییەکان، و سیســتمە دینامیکەکان چییە؟ پەیوەندیی نێوان بەشــە جیاجیاکانی زانســتی ناسینی 

وەک دەروونناسی، زمانناسی و زانستی دەماری چییە؟ ئایا دیاردە دەروونناسییەکان دەکرێت دابەزێنرێن 

بۆ زانســتی دەماری؟ کام ئاســتی شــیکردنەوە، ئاســتی بوونناســانە )مولکلولی، دەماری، دەروونناسی، 

کۆمەڵایەتی( یان ئاستی ڕێبازناسانە )ژمێرکاری، ئەلگۆریتمی، فیزیکی( باشتر لێکدانەوەی پێ دەکرێت؟

بایــەخ پەیداکردنــی شــیکارییە دەمارییەکان لە دەروونناســیی ناســینی، جڤاکی، گەشــەکردن، و 

نۆرینگەییدا پرسیاری فەلسەفیی گرینگی لەسەر شیکردنەوە و داشکاندن دروست کردوون. بۆچوونی دژە-

داشکانخوازی کە پێی وایە ناکرێت شیکارییە دەروونناسییەکان داشکێنرێن بۆ ئاستی دەمارناسی تا دێت 

بێبرەوتر دەبێت، بەڵام هێشتا جێگەی مشتومڕە کە تا چ ڕادەیەک دەکرێت دەروونناسی بۆ ئاستی زانستی 

دەماریی زیندەزانیی مولکولی داشــکێنرێت. وەڵامدانەوەی پرسیارەکان لەسەر سروشتی شیکردنەوە بۆ 

وەڵامدانەوەی پرسیارەکانی داشکاندنیش گرینگن. شیکردنەوە بە گشتی لە بوارەکانی دەروونناسی، زانستی 

دەماری و زیندەزانیدا وەک وەســفی میکانیزمەکان سەیر دەکرێت، کە تێکەڵەیەک لە پارچەی پێکەوە 

بەستراون و کارلێک دەکەن بۆ ئەوەی گۆڕانی بەردەوام دروست بکەن. لە شیکردنەوەی دەروونناسەکاندا، 

پارچەکان نواندنــە زەینییەکانن کە لە ڕێگەی ڕەوتە ژمێرکارییەکانەوە کارلێک دەکەن بۆ ئەوەی نواندنی 

نوێ دروست بکەن. لە شیکردنەوەی زانستی دەماریدا، پارچەکان کۆمەڵە دەمارەخانەکانن کە لە ڕێگەی 

پێواژۆی ئەلەکترۆکیمیاییەوە پەیوەندی و کارلێک دەکەن تاکوو چالاکیی دەماریی تر بەرهەم بهێنن کە 

دەبێتە هۆی کردەوە. ئەگەر پێشکەوتن لە زانستی دەماریی تیۆریکدا درێژە بکێشێت، لەوانەیە بکرێت بە 

پیشاندانی چۆنیەتیی پێکهاتنی نواندنە زەینییەکان وەک چەمکەکان بە چالاکیی کۆمەڵە دەمارەخانەکان 

و چۆنیەتیــی ڕەوتە ژمێرکارییەکان وەک بڵاوبوونەوەی چالاکی لە نێوان چەمکەکاندا بە یارمەتیی پێواژۆ 

دەمارییەکان، دوو لایەنی شیکاریی دەروونناسی و دەمارناسی پێکەوە ببەسترێنەوە.

یەکخســتنی زیاتری دەروونناســیی ناســینی لەگەڵ زانســتی دەماری بەڵگەی زیاتر لەسەر تیۆریی 

ئەمئەوێتیــی مێشــک-زەین دەخاتە بەردەســت کە پێواژۆ زەینییــەکان دەماری، نواندنــی و ژمێرکارین. 

فەیلەســووفانی دیکە دژی ئەوەن کــە زەینەکان لە قاڵبی سیســتمی زیندەزانیدا ســەیر بکرێن کە درێژ 

دەکرێنەوە بۆ جیهان، وێڕای ئەوەی کە هەندێک ئیدعا لەسەر جەستەیەتی لەگەڵ تیۆریی ئەمئەوێتی یەک 

دەگرنەوە چونکە نواندنە مێشکییەکان لە چەندین دۆخدا ئیش دەکەن )بۆ نموونە بینیاری یان جووڵەیی( 

کە ئەو تواناییە دەداتە زەینەکان لەگەڵ جیهان هەڵســوکەوت بکــەن. جێگرەوەیەکی ماتریاڵیی دیکە بۆ 

ئەمئەوێتیی زەین-مێشــک لەوەوە دێت کە شیکردنەوەکان لە زەین، میکانیزمە مولکلولی و جڤاکییەکان 

لەگەڵ میکانیزمە دەماری و نواندنییەکان بە کار دەهێنن.

سەرچاوە ئینتەرنێتییەکانی دیکەسەرچاوە ئینتەرنێتییەکانی دیکە

ژیریی دەستکرد لەسەر وێب •

ژیننامەی دامەزرێنەرە سەرەکییەکانی زانستی ناسینی •

فەرهەنگۆکی زانستی ناسینی، زانکۆی ئالبێرتا •

ئەنجوومەنی زانستی ناسینی •

فەرهەنگۆکی فەلسەفەی زەین •

وشەدانی زانستی ناسینی •

هەواڵەکانی زەین و مێشک لە ساینس دەیلییەوە •

بەستەری تایبەتیتری زیاتر لەسەر زانستی ناسینی •


